
MAKTABGACHA TA’LIM 
TASHKILOTLARI TA’LIM-

TARBIYA JARAYONIDA 
SHAXSGA YO‘NALTIRILGAN 

YONDASHUV
Xujamiyarov Sa’dullo Choriyevich

Toshkent Amaliy fanlar universiteti
Maktabgacha ta’lim metodikasi kafedrasi p.f.f.d (PhD), dotsenti

ORCID: 0009-0005-4202-9690
Annotatsiya: Ushbu maqolada maktabgacha ta’lim va tarbiyaning innovatsion modellarini ishlab chiqish, ularni amali-
yotga joriy etish, pedagog-tarbiyachilarni innovatsion faoliyatga tayyorlash hamda tarbiyalanuvchilarning intellektual, 
estetik va jismoniy qobiliyatlarini rivojlantirish masalalari yoritilgan.

Kalit so‘zlar: ta’lim, shaxs, yondashuv, tarbiya, pedagog, boshqaruv, bola, tamoyil, mazmun, usullar.
Abstract: This article focuses on the development and implementation of innovative models of preschool education and 
upbringing, the preparation of educators for innovative activities, as well as the development of children’s intellectual, 
aesthetic, and physical abilities.

Key words: education, personality, approach, upbringing, educator, management, child, principle, content, methods.
Аннотация: В данной статье рассматриваются вопросы разработки и внедрения инновационных моделей 
дошкольного образования и воспитания, подготовки педагогов к инновационной деятельности, а также развития 
интеллектуальных, эстетических и физических способностей детей.

Ключевые слова: образование, личность, подход, воспитание, педагог, управление, ребёнок, принцип, содер-
жание, методы.

KIRISH
Maktabgacha ta’lim tizimini yanada takomillashtirish, bolalarning sifatli maktabgacha ta’limdan teng foyda

lanishini ta’minlash, maktabgacha ta’lim xizmatlarining nodavlat sektorini rivojlantirish maqsadida, shuningdek, 
O‘zbekiston Respublikasi Prezidentining 2018-yil 30-sentyabrdagi “Maktabgacha ta’lim tizimini boshqarishni 
takomillashtirish chora-tadbirlari to‘g‘risida”gi PQ-4312-son Qaroriga muvofiq “O‘zbekiston Respublikasi makta-
bgacha ta’lim tizimini 2030-yilgacha rivojlantirish konsepsiyasini tasdiqlash to‘g‘risida”gi hujjat qabul qilindi. 
Ushbu konsepsiyaga muvofiq maktabgacha yoshdagi bolalarning har tomonlama intellektual, axloqiy, estetik 
va jismoniy rivojlanishi uchun shart-sharoitlar yaratish, bolalarning sifatli maktabgacha ta’lim bilan qamro-
vini oshirish va undan teng foydalanish imkoniyatlarini ta’minlash, mazkur sohada davlat-xususiy sherikligini 
rivojlantirish, maktabgacha ta’lim tizimiga innovatsiyalarni, ilg‘or pedagogik hamda axborot-kommunikatsiya 
texnologiyalarini joriy etish, maktabgacha ta’limni boshqarish tizimini takomillashtirish, maktabgacha ta’lim 
tashkilotlari faoliyatini moliyalashtirishda shaffoflik va samaradorlikni ta’minlash, shuningdek, maktabgacha 
ta’lim tizimi xodimlarini tayyorlash, qayta tayyorlash, malakasini oshirish, tanlab olish va rivojlantirishga mutlaqo 
yangi yondashuvlarni joriy etish belgilab olindi.

Mazkur vazifalarning samarali hal etilishi o‘z navbatida innovatsion ta’lim muhitini tashkil etish hamda 
ta’lim-tarbiya jarayonida yangi zamonaviy texnologiyalarni ishlab chiqish va amalda joriy qilish orqali mavjud 
dolzarb muammo va kamchiliklarni bartaraf etishni taqozo etadi. Shuningdek, zamonaviy talablar ta’lim jara
yonini yaxlit tizim sifatida modernizatsiyalash hamda ta’limda innovatsion faoliyatni tashkil etish zaruriyatini 
ko‘rsatmoqda.

MAVZUGA OID ADABIYOTLAR SHARHI
Erkin va mustaqil fikrlovchi, dunyoqarashi keng, ijodkor, milliy mafkuramizga sadoqatli bo‘lgan intellektual 

salohiyatli barkamol shaxsni shakllantirish fan-texnika va texnologiyalarning eng so‘nggi yutuqlaridan ta’lim-tar-
biya sohasida keng foydalanishni taqozo etadi. Ushbu muammo yechimini hal etishda jamiyatni rivojlantirish-

ning harakatlantiruvchi kuchi bo‘lish, axborotlarni ishlab chiqish va ulardan rejalashtirilgan maqsadlarda sama-
rali foydalanish muhim ahamiyat kasb etadi. Shuning uchun ham ta’lim jarayonini shaxsga yo‘naltirilgan ta’lim 
texnologiyalari asosida tashkil etilishini ta’minlash dolzarb vazifalardan hisoblanadi. Bu esa ta’lim jarayonini 
boshqacha yondashuv asosida ishlab chiqishni talab qiladi. Shaxsga yo‘naltirilgan ta’limni tashkil etish orqali 
ushbu talablarni bajarish imkoniyatlarini ko‘rib chiqamiz. Shaxsga yo‘naltirilgan ta’limning nazariy asoslariga 
quyidagilar kiradi:
•	 ta’lim oluvchining ta’lim jarayonidagi o‘rnini belgilash va shaxsni rivojlantirish;
•	 ta’lim oluvchining rivojlanishi bo‘yicha me’yoriy talablar qo‘yilishi, ushbu me’yorlarning Davlat talablarida 

o‘z aksini topishi;
•	 ta’lim jarayonini tashkil etishda pedagogning ijodiy qobiliyati va mahoratining katta ahamiyatga egaligi;
•	 ta’lim jarayoniga shaxsga yo‘naltirilgan ta’lim texnologiyalarini qo‘llash zarurati. 

Shaxsga yo‘naltirilgan ta’limda pedagogik ta’sirlar asosan ta’lim oluvchi shaxsini rivojlantirishga qaratiladi. 
Insonning tugal holatga kelmaganligi uning o‘z ongini rivojlantirishida, refleksiyada, o‘zini-o‘zi anglab yetishda, 
o‘ziga bo‘lgan nuqtai nazarni o‘zgartirish imkoniyatida hamda shu vositalar orqali o‘z rivojini davom ettirishida 
namoyon bo‘ladi. Insonparvarlik yondashuviga tayangan holda shaxs faol tizim sifatida talqin etiladi, ya’ni 
shaxs tashqi ta’sirlarga oddiygina javob beribgina qolmay, balki atrof-muhitga faol va maqsadga yo‘naltirilgan 
tarzda ta’sir ko‘rsatish qobiliyatiga ham ega. Shaxs sifatida yashash uchun inson dunyoga ijodiy munosabatda 
bo‘lishi, unga nisbatan o‘zining shaxsiy qarashlarini rivojlantirishi, o‘z oldiga yangi vazifalar qo‘yishi va ularni 
yangi usullar bilan yechishi kerak.

A. Maslou fikriga ko‘ra, yangi qiziqishlarning paydo bo‘lishi, bilimlarni egallash istagi va javobgarlik hissi 
hayot faoliyatining bunday barcha shakllari “ehtiyoj motivatsiyasi” mavjudligidan dalolat beradi. Shaxsning 
asosiy xususiyatlaridan biri uning individualligi hisoblanadi, chunki har bir inson o‘z o‘rnida yakka va bebaho. 
Individuallik – “bu insondagi va uning ijodidagi eng qimmatli narsadir”, u “hamma qo‘lidan keladiganlarni 
hammaga yangi ish etalonini berib, hammadan ham yaxshiroq bajara olish ko‘nikmasida namoyon bo‘ladi”.

TADQIQOT METODOLOGIYASI
Pedagogik texnologiyalarni bir-biridan farqlaydigan asosiy xususiyatlardan biri ularning bola shaxsiga 

yo‘naltirilganlik darajasidir. Shaxsga yo‘naltirilgan texnologiyalarning markazida o‘sib kelayotgan inson, uning 
o‘z imkoniyatlarini to‘la namoyon etishga intilishi, yangi tajribani qabul qilishi hamda turli hayotiy vaziyatlarda 
ongli ravishda va mas’uliyat bilan qaror qabul qilishga qodirligi turadi. Shaxsni rivojlantirish jahon standartlari 
talablariga javob beradigan, o‘ziga, boshqa insonga, jamiyatga, davlatga, tabiatga va mehnatga nisbatan to‘g‘ri 
munosabat bildira oladigan, mustaqil faoliyat yurita oladigan, ijodkor shaxsni tayyorlash, shuningdek, mustaqil 
ishlash va o‘z-o‘zini tarbiyalash uchun zarur sharoitlar yaratish maqsadida amalga oshiriladi.

Shaxs rivojlanish psixologiyasi bo‘yicha bilimlarga ega bo‘lish va ulardan o‘z faoliyatida samarali foydala-
nish, ta’lim jarayonini to‘g‘ri tashkil etish uchun maktabgacha yoshdagi bolalarning akademik, didaktik hamda 
ijtimoiy-psixologik ehtiyojlarini bilish va shu ehtiyojlarni hisobga olgan holda mashg‘ulotlarni tashkil qilish, 
bolalar bilan o‘zaro ijobiy munosabatlarni o‘rnata olish, ta’lim texnologiyalari va o‘qitish shakllarini puxta bilish, 
mashg‘ulotlar jarayonida umumiy va shaxsga yo‘naltirilgan qoidalarni ishlab chiqa olish hamda bu borada 
asoslangan tavsiyalar berish nihoyatda muhimdir. Shaxsga yo‘naltirilgan texnologiyalarning kommunikativ asosi 
pedagogik jarayonda ta’lim oluvchiga “shaxsga yangicha qarash”, ya’ni insoniy-shaxsiy yondashuv hisoblanib, 
bunda pedagogik jarayonda shaxs ob’yekt emas, balki sub’yekt sifatida qaraladi, har bir ta’lim oluvchi qobiliyat 
egasi, ko‘pchiligi esa iste’dod sohibi ekanligi e’tirof etiladi hamda saxiylik, muhabbat, mehnatsevarlik, vijdon 
kabi yuqori etik qadriyatlar shaxsning ustuvor xislatlari sifatida tan olinadi. 

Maktabgacha ta’lim tizimi qayta qurila boshladi, ya’ni avtoritar tizimdan pedagogik jarayonni tashkil etish-
ning shaxsga yo‘naltirilgan modeliga o‘tilmoqda. Ma’lumki, shaxsiyatning asosiy poydevori hayotning dast-
labki yetti yilida qo‘yiladi, bolaning maktabgacha yoshida shakllangan fazilatlari va fe’l-atvori keyinchalik tubdan 
o‘zgarmaydi, faqat qisman tashqi ko‘rinishi o‘zgarishi mumkin. Shaxsga yo‘naltirilgan yondashuv pedagog e’ti-
borini bolaning ajralmas shaxsiga qaratishni, ya’ni uning nafaqat intellektual qobiliyatlari va fuqarolik mas’uliya-
tini, balki hissiy, estetik va ijodiy moyilliklari hamda rivojlanish imkoniyatlariga ega bo‘lgan ruhiy shaxsini rivoj
lantirishni nazarda tutadi. Ta’limning asosiy qadriyati sifatida bunday yondashuvning e’tirof etilishi shaxsning 
o‘ziga xos shakllanishini ta’minlaydi. Shu bois har bir bolaga uning individual xususiyatlari, hayotiy qadriyatlari 
va intilishlarini aniqlash asosida o‘z rivojlanish yo‘lini tanlash huquqini berish zarur.

Shaxsga yo‘naltirilgan ta’limda faollik markazida tarbiyalanuvchining o‘zi, ya’ni bola shaxs sifatida, uning 
xohish-istaklari, niyatlari, maqsadlari va noyob hayotiy tajribasi turadi. Shu munosabat bilan ta’lim jarayoni 
“bilimlarni kattadan bolaga o‘tkazish” modelidan voz kechib, bola tashabbuslari qo‘llab-quvvatlanadigan va u 
ta’lim jarayonida faol ishtirok etadigan modelga yo‘naltirilishi lozim. Shaxsga yo‘naltirilgan ta’limning maqsadi 

bolani o‘ziga xos shakllantirish uchun zarur bo‘lgan o‘zini-o‘zi anglash, rivojlantirish, moslashish, boshqarish, 
himoyalanish va tarbiyalash mexanizmlarini ta’lim jarayoniga joriy etishdan iborat. Shaxsga yo‘naltirilgan ta’lim 
modeli esa an’anaviy bolaga yo‘naltirilgan intizomiy yondashuvni yengib o‘tish, pedagoglarda bolalar bilan 
hamkorlik ko‘nikmalarini shakllantirish hamda zamonaviy pedagogik texnologiyalarni egallashni taqozo etadi. 
Bola kattalar singari jamiyatning to‘laqonli a’zosi bo‘lganligi sababli uning huquqlarini tan olish, pedagogik pozit-
siyani “yuqoridan” emas, balki yonma-yon va hamkorlikda olib borishni anglatadi.

TAHLIL VA NATIJALAR
Zamonaviy sharoitda ta’lim jarayonining barcha imkoniyatlariga ko‘ra shaxsni rivojlantirish, ijtimoiylash

tirish hamda unda mustaqil, tanqidiy va ijodiy fikrlash qobiliyatlarini tarbiyalashga yo‘naltirilishi talab etilmoqda. 
O‘zida ana shu imkoniyatlarni namoyon eta olgan ta’lim shaxsga yo‘naltirilgan ta’lim deb nomlanadi. Maktab
gacha ta’lim tashkilotlaridagi pedagogik jarayon ma’lum bir maqsadga yo‘naltirilgan, pedagogik faoliyat ta’sirida 
tashkiliy jihatdan shakllantirilgan va mazmunan boyitilgan tizimdir. Ushbu tizimni boshqarishda va uning sifa-
tini yuqori pog‘onaga yuksaltirishda yangi yo‘llarni topish, ta’lim jarayonini zamonaviy texnologiyalar bilan 
jihozlash, uni ma’naviy jihatdan yangilash, tarkibiy jihatdan texnik va texnologik qayta tuzish kabi chora-tad-
birlar muhim ahamiyat kasb etadi. Bugungi kunda maktabgacha ta’lim tashkilotlarida pedagog bola shax-
sini hayotga tayyorlash, unda ma’naviy me’yor va qadriyatlarni shakllantirish, boshqa odamlar bilan muloqot 
qilish, hayotiy muhim vazifalarni hal qilishi zarur bo‘lgan faoliyat usullarini shakllantirishni ta’minlash imkonini 
beruvchi muayyan kompetensiyalarga ega bo‘lishi zarurligi belgilangan bo‘lib, bolalarni kuzatishni amalga 
oshirish, bolalar rivojlanishining barcha sohalaridagi real o‘zgarishlarni qayd etish maqsadida turli xil baho-
lash strategiyalarini qo‘llash pedagog egallashi lozim bo‘lgan muhim kompetensiyalardan biri hisoblanadi. 
Bola shaxsiga yo‘naltirilgan ta’limning asosiy maqsadi bolani o‘ziga xos shakllantirish uchun zarur bo‘lgan 
o‘zini-o‘zi anglash, rivojlantirish, moslashtirish, boshqarish, himoya qilish va tarbiyalash mexanizmlarini ta’lim 
jarayoniga kiritishdan iborat.

Bola shaxsiga yo‘naltirilgan ta’lim bizning ta’lim tizimimizga xos bo‘lgan bolaga nisbatan faqat ta’lim va inti-
zomiy yondashuvni yengib o‘tishga, pedagoglarda bolalar bilan hamkorlik ko‘nikmalarini shakllantirishga, shu
ningdek, yangi pedagogik texnologiyalarni egallashga yo‘naltirilgan jarayondir. Bola kattalar singari jamiyatning 
to‘laqonli a’zosi bo‘lganligi sababli uning huquqlarini tan olish, pedagogik pozitsiyani “yuqoridan” emas, balki 
yonma-yon va hamkorlikda egallashni anglatadi. Shaxsga yo‘naltirilgan yondashuv bolalarning real shaxsiy 
qiziqishlari va ehtiyojlari amalga oshiriladigan, bolalar tomonidan shaxsiy tajriba va bilimlar samarali to‘pla
nadigan ta’lim muhitini yaratishni o‘z ichiga oladi.

Shaxsga yo‘naltirilgan yondashuv tamoyillari va uning an’anaviy yondashuvdan farqli jihatlari quyidagi-
larda namoyon bo‘ladi. Shaxsga yo‘naltirilgan yondashuvning asosiy tamoyillari quyidagilardan iborat:
•	 o‘zini namoyon qilish tamoyili, ya’ni har bir bolada o‘zining intellektual, kommunikativ, badiiy va jismoniy 

qobiliyatlarini namoyon qilish ehtiyoji mavjud bo‘lib, bolaning tabiiy va ijtimoiy qobiliyatlarini yuzaga chiqa-
rish va rivojlantirish istagini rag‘batlantirish hamda qo‘llab-quvvatlash muhim hisoblanadi;

•	 individuallik tamoyili, bunda bola shaxsiyatining individual shakllanishi uchun sharoit yaratish ta’lim tashki-
lotining asosiy vazifasi bo‘lib, nafaqat bolaning individual xususiyatlarini hisobga olish, balki uning kelgusi 
rivojlanishiga har tomonlama hissa qo‘shish nazarda tutiladi;

•	 subyektivlik tamoyili, ya’ni individuallik faqat subyektiv kuchlarga ega bo‘lgan va ulardan faoliyat, aloqa 
hamda munosabatlarni qurishda samarali foydalana oladigan shaxslarga xos bo‘lib, bolaga guruh hayo-
tining haqiqiy subyekti sifatida shakllanishi, shaxsiy tajribasini boyitish imkoniyatlarini yaratish zarur;

•	 tanlash tamoyili, chunki tanlovsiz bolaning individual xususiyatlari va subyektivligini rivojlantirish hamda 
qobiliyatlarini namoyon qilish mumkin emas, shu bois bola ta’lim jarayonining maqsadi, mazmuni, shakl-
lari va usullarini tanlashda subyektiv vakolatlarga ega bo‘lgan sharoitda tarbiyalanishi pedagogik jihatdan 
maqsadga muvofiqdir va aynan shu sababli maktabgacha yoshdagi guruhlarda ochiq rivojlantiruvchi muhit, 
ya’ni rivojlantirish markazlarini tashkil etish zarur;

•	 faoliyat, ijodkorlik va muvaffaqiyat tamoyili, bunda bolani muvaffaqiyatga undash, uning faol hayotiy pozit-
siyasini shakllantirish maqsadida o‘yin faoliyatiga keng jalb etish, o‘yin va samarali faoliyat jarayonida 
ijodkorlikka maksimal darajada yo‘naltirish, shaxsiy va jamoaviy ijodiy faoliyat orqali bolaning individual 
xususiyatlarini aniqlash va rivojlantirish muhim ahamiyat kasb etadi, chunki ijodkorlik bola qobiliyatlarini 
ochib berib, uning “Men” konsepsiyasining shakllanishiga xizmat qiladi;

•	 ishonch va qo‘llab-quvvatlash tamoyili, ya’ni pedagogik faoliyatni insonparvarlik va shaxsga yo‘naltirilgan 
ta’lim texnologiyalari bilan boyitish, bolaga ishonch bildirish, o‘zini-o‘zi anglash va o‘z “men”ligini namoyon 
etish intilishlarini qo‘llab-quvvatlash, ortiqcha talablar va haddan tashqari nazoratdan qochish zarur, chunki 
tashqi ta’sirlardan ko‘ra ichki motivatsiya ta’lim va tarbiya samaradorligini belgilaydi;

•	 farqli yondashuv tamoyili esa tarbiyalanuvchilarning psixofizik, shaxsiy qobiliyatlari va imkoniyatlarini 
ochishga yo‘naltirilgan maxsus pedagogik vaziyatlarni yaratish orqali bolaning tabiati, sog‘ligi, aqliy va 
jismoniy rivojlanish xususiyatlari, qobiliyat va moyilliklariga mos holda rivojlanishini ta’minlaydi.
Mazkur tamoyillarni amalga oshirish umumiy psixologik makonni yaratishni, ta’lim jarayonini o‘yin faoliyati 

orqali tashkil etishni, bolalar bilan ishlashning samarali shakllari sifatida munozaralar, suhbatlar, qo‘shma kuza-
tuvlar va eksperimentlarni yo‘lga qo‘yishni o‘z ichiga oladi. Tarbiyachining oldiga qo‘yilgan asosiy vazifa esa 
samarali muloqot tamoyillaridan ongli va tizimli foydalanishdan iborat.

XULOSA
Shaxsga yo‘naltirilgan ta’lim texnologiyalariga nisbatan bolaning shaxslik, intellektual va kasbiy rivojlanish 

maqsadlarining ustuvorligi, uning yutuq va muvaffaqiyatlariga motivatsiyasi, individual rivojlanishini qo‘llab-
quvvatlashga yo‘naltirilganligiga urg‘u berish, o‘zligini shakllantirish, ta’lim ishtirokchilarining o‘zaro sheriklik 
harakatlari, bolalarga tanlash erkinligini berish hamda ta’lim jarayonining barcha ishtirokchilariga qabul qilingan 
qarorlar uchun shaxsiy mas’uliyat yuklash, ta’limiy vaziyatlar va voqelikni shaxsiy tajriba orqali o‘zidan o‘tkazish 
hamda hissiy munosabatlarning mavjudligi kabi belgilar qo‘llaniladi.

Bolaga yo‘naltirilgan ta’limning o‘ziga xosligi shundaki, bola kimningdir istagi yoki buyurmasiga ko‘ra emas, 
balki o‘z imkoniyatlari, salohiyati va tabiiy xususiyatlariga mos ravishda shakllanadi.

